
ӘОК 581.93 

ЧИЛДИБАЕВА А.Ж., АМЕТОВ А.А. 

әл-Фараби атындағы ҚазҰУ, Алматы 

 

ШАРЫН ӨЗЕНІНІҢ ЖАЙЫЛМАСЫНДА СИРЕК КЕЗДЕСЕТІН, ЭНДЕМДІК ROSA 

ILIENSIS CHRSHAN. ПОПУЛЯЦИЯСЫНЫҢ ӨСІМДІКТЕР ЖАБЫНЫНЫҢ 

ГЕОБОТАНИКАЛЫҚ СИПАТТАМАСЫ  

 

Іле өзенінің ең ірі тармағы саналатын Шарын өзені Алматы облысының шығыс 

бөлігінде орналасқан. Шарын өзенінің негізгі қайнар көзі болып есептелетін Шалкөдесу 

өзені өз бастауын Кетпен жотасының оңтүстік баурайынан алады. Өзен өзінің орта 

ағысында Кеген болып аталып, Жалаңаш алқабынан кейін Шарын аталады. Мойнақ ГЭС-

і мен Бестөбе су қоймасынан өткеннен соң өзен Қулықтау сілеміндегі Кетпен тау жотасын 

шығысында және батысында Күнгей Алатауын бір-бірінен айыра, терең арна бойымен 

ағады. Онан соң оңтүстігінде Жалаңаш және Сөгеті алқаптарын басып өтіп, екі алқапты 

айырып тұрған Торайғыр тау жотасының шығысымен айналып өтеді. Шарын ауылы 

аймағында өзен Іле аңғарына шығады да, бірнешеге тарамдалып үлкен атырау түзеді. Одан 

әрі Шарын өзені 18 шақырымға созылған осы кең тегістік алқапты қиып өтіп Іле өзеніне 

құяды [1-3]. 

Rosa iliensis Chrshan. өсімдігінің тарихи өсу аймағына Шарын өзенінің аңғары 

кіреді. Итмұрынның бұл түрінің алдыңғы жылғы бұтақтары жасылды-бозғылт-қоңыр, 

кейінірек ашық қоңыр түсті болады. Биіктігі 1,5 м болатын шырмалғыш жасыл-қоңыр 

бұтақтары бар мезофилді тікенекті бұта. Бip жылдық бұтақтарын көп тармақтанған тікенді 

әртүрлі қабықша ораған. Жапырақ тақтасы жұмсақ, ұзынша немесе қандауыр тәрізді, 

үшкірленген. 28 жылдық Rosa iliensis Chrshan. өсімдігінің биіктігі 1,9 м және 

бөрікбасының диаметрі 3,5x3,5м болады. Жапырақшалары 2-3 жұптан тұрады, ұзындығы 

25 мм, ені 10 мм аспайды. Вегетациялық кезеңі сәуір айының екінші декадасынан 

басталып (13.IV±10) қыркүйек айының соңына дейін (30.IX±8) созылады [4-6].  

Rosa iliensis Chrshan. өсімдігінің тарихи өсу аймағы болып саналатын Шарын 

өзенінің жайылмасынан бір популяцияcын таптық. Эндемдік және сирек кездесетін 

өсімдік түрлерін популяциялық деңгейде зерттеу қоршаған ортаны қорғау мәселесінің 

құрамдас бөлігі болып табылады. 

Шарын өзені жайылмасынан табылған Rosa iliensis Chrshan. өсімдігінің 

популяциясын үш ценопопуляцияға бөлдік. GPS навигатордың көрсеткіштері бойынша 

Шарын өзені жайылмасының координаттары: 79015'44,1" солтүстік ендік, 43031'26,4" 

шығыс бойлық. 

1 Ценопопуляция. Бірінші ценопопуляцияның өсімдіктер жамылғысы шағанды-

талды-бұталы ассоциациядан (ass. Rosa beggeriana, Rosa iliensis, Berberis iliensis, Tamarix 

ramosissima-Salix caspica-Fraxinus potamophila) тұрады. Бұл ценопопуляция қалың шаған 

тоғайының ашық және жарық жақсы түсетін кішкентай алаңқайларында өседі. Бірінші 

ценопопуляция шегінде Rosa iliensis Chrshan. өсімдігі өте сирек және жеке бұталар түрінде 

кездеседі. Жер бетін қалың шөптесін өсімдіктер 100% жауып тұрады. Өсімдіктер 

жамылғысында төрт ярус байқалады. Бірінші ярусты биіктігі 5,5-6 м аспайтын Fraxinus 

potamophila Herd., Populus cathyana Rehd. өсімдіктерінің жас особьтары құрайды. Бірінші 

түр ценопопуляцияның барлық жерлерінде қалың болып өседі, ал екінші түрі жалғыздан 

өте сирек кездеседі. Екінші ярусты биіктігі 3,5-4 м болатын Salix caspica Pall. және 

Elaeagnus oxycarpa Schlecht өсімдіктері құрайды. Олар ценопопуляция деңгейінде өте 

сирек кездеседі және тіршілік күйлері де қалыпты жағдайдағыдан көп төмен. Сонымен 



қатар, екі түр де көбінесе жас особьтар түрінде кездеседі. Оны екі нәрсемен түсіндіруге 

болады. Біріншіден, бұл өсімдік түрлерінің екеуі де тұқымы арқылы көбейеді. Мұндай 

қара-көлеңкелі қалың тоғайда, оның үстіне жер бетін 100% дейін шөптесін өсімдіктер 

жауып тұрғанда, бұл өсімдіктердің тұқымдарының өскін беру мүмкіндігі шектеулі, тіптен 

жоқтың қасында. Екіншіден, өскін берген күннің өзінде, олар жарықтың және қоректік 

заттардың жетіспеуінен бәсекелестікке төтеп бере алмайды. Сондықтан да олар бұл жерде 

аласа болып өседі, діңдері жіңішке, әрі қисық, көзге түсетіндей бөрікбас та түзе алмайды, 

жапырақтары ұсақ, селдір келеді. Осыған байланысты оларда фотосинтез процесі қалыпты 

жағдайдағыдан әлдеқайда төмен жүреді. Сол себептен де жиде мен тал ағаштары мұндай 

қалың тоғайда тіптен гүлдеп жеміс беретіндей жағдайда болмайды. Ағаштардың бұл екі 

түрінің қалың шаған тоғайында нашар жағдайда болуын және олардың тек жас вегетативті 

особьтарының сирек кездесуін осы жоғарыда айтылғандармен түсіндіруге болады. 

Үшінші ярусты биіктігі 180-200 см болатын бұталар: Rosa beggeriana Schrenk., Rosa iliensis 

Chrshan., Berberis iliensis M.Pop., Tamarix ramosissima Ledeb. құрайды. Мұндағы барлық 

бұталар ең нашар тіршілік жағдайында, аласа бойлы, әлсіз бұтақталған, жапырақтары ұсақ 

және түссіз, мұнда Fraxinus potamophila Herd өте тығыз өсіп, керемет тоғай түзіп, 

көлеңкелік әсерін айқын тигізеді. Сонымен қатар, бұл тоғайда Fraxinus potamophila Herd 

өсімдігінің жас өскіндері мен ювенильдік особьтарынан бастап, сенильді және 

субсенильді даналарына дейінгі барлық жастық кезеңдерін кездестіруге болады [7-8]. 

Fraxinus potamophila Herd. өсімдігінің жекелеген жасамал генеративті особьтарының 

биіктігі 20-25 м, ал діңінің диаметрі 1,5 м дейін жетеді. Төртінші ярусты биіктігі 80-100 см 

болатын шөптесін өсімдіктер құрайды. Бұл ярустың негізін тамырсабақты және атпа 

тамырлы өсімдіктер Phragmites communis Trin., Elymus dahuricus Turcz., Apocynum 

lancifolium Russan. т.б. құрайды. Бұл жерден біржылдық өсімдіктерді өте аз кездестіреміз, 

тек жарық жақсы түсетін ашық алаңқайларда сораңдар мен тарандардың жекелеген 

түрлерін кездестіруге болады. Poaceae Barnhart тұқымдасынан өте сирек Lasiagrostis 

splendens (Trin.) Kunth. өсімдігі кездеседі, бірақ оның тіршілік күйі қалыпты 

жағдайдағыдан көп төмен. Айта кету керек, Phragmites communis Trin., Apocynum 

lancifolium Russan. өсімдіктері ылғалды жерлерде және қалың бұталы тоғайлардың 

арасында 150-200 см биіктікке дейін жетеді, кейде одан да биік болады. Лианалардан 

ценопопуляция шегінде Cynanchum sibiricum Willd., Clematis orientalis L. өсімдіктері 

кездеседі.  

Бұл ценопопуляциядан 10х10 шаршы метр болатын бір трансекта салынды [9-10]. 

Трансектада біз Fraxinus potamophila Herd. өсімдігінің 7 данасын (көбінесе жас 

особьтарды), Elaeagnus oxycarpa Schlecht. өсімдігінің 3 данасын (1 қураған, 1 жартылай 

қураған, 1 жас генеративтік жағдайға жетпеген), Salix caspica Pall. өсімдігінің 2 бұтасын 

санадық. Бұталардан Berberis iliensis M. Pop. өсімдігінің 1 бұтасын, Tamarix ramosissima 

Ledeb. өсімдігінің 7 бұтасын, Rosa beggeriana Schrenk. өсімдігінің (жас генеративті және 

вергинильді особтары) 1 бұтасын санадық. Rosa iliensis Chrshan. өсімдігінің жас өскіндері 

табылмады.  

2 Ценопопуляция. Екінші ценопопуляцияның өсімдіктер жамылғысы шағанды-

талды-бұталы ассоциациядан (ass. Rosa beggeriana, Rosa iliensis, Berberis iliensis-Salix 

caspica-Fraxinus potamophila) тұрады. Жер бетін өсімдіктер 100% жауып тұрады. 

Топырағы аллювиалды-шалғынды. Жер бедері солтүстікке қарай көлбеу келген жазықтық. 

Өсімдіктер жамылғысында 5 ярус байқалады. Бірінші ярусты биіктігі 25-30 м Populus 

cathayana Rehd (P. talassica Kom.), Fraxinus potamophila Herd., екінші ярусты биіктігі 4-5 

м Salix caspica Pall., Elaeagnus oxycarpa Schlecht., үшінші ярусты биіктігі 3-3,5 м Rosa 

iliensis Chrshan., Rosa beggeriana Schrenk., Berberis iliensis M.Pop., төртінші ярусты биіктігі 



100-120 см Calamagrostis dubia Bge., Deschampsia caespitosa (L.) Beauv., бесінші ярусты 

биіктігі 75-80 см Glycyrrhiza uralensis Fisch. құрайды. Осы ценопопуляция шегінде Populus 

cathyana Rehd., Fraxinus potamophila Herd. және Tamarix ramosissima Ledeb. өсімдіктерінің 

жас особьтары көп кездеседі. Бұл ценопопуляция учаскесі жайылманың төменгі жағында 

орналасқандығымен байланысты болса керек. Мұнда топырақтың ылғалдылығы, 

жайылманың биік жерлеріне қарағанда едәуір жоғары. Шөптесін өсімдіктерден мұнда 

әдетте Asparagus soongoricus Iljin, Apocynum lancifolium Russan, Cynanchum sibiricum Willd 

жиі кездеседі. 

Бұл жерден де ауданы 10х10 м болатын трансекта салынды. Трансекта шегінде 

ағаштардан Populus cathyana Rehd. өсімдігінің 1 данасы, Salix caspica Pall. өсімдігінің 8 

данасы кездесті. Бұталардан Berberis iliensis M. Pop. өсімдігінің 2 бұтасы, Tamarix 

ramosissima Ledeb. өсімдігінің 6 бұтасы, Rosa beggeriana Schrenk. өсімдігінің 2 бұтасы 

және Rosa iliensis Chrshan. өсімдігінің 2 бұтасы кездесті. Соңғы түр тамырсабақты өсімдік 

ретінде мұнда екі клон түзеді. Бірінші клонның диаметрі солтүстіктен оңтүстікке қарай 

118 см, ал шығыстан батысқа қарай 155 см. Екінші клонның диаметрі солтүстіктен 

оңтүстікке қарай 135 см, ал шығыстан батысқа қарай 150 см. Мұнда да Rosa iliensis 

Chrshan. жас өскіндері табылмады. Себебі Rosa iliensis Chrshan. өсімдігі атпа тамырлы 

болғандықтан, әртүрлі жастық кезеңдерін нақты ажырату өте қиын. Алайда, трансектаға 

кіретін клондардың шегінде әртүрлі жастық кезеңдерді оңай ажыратуға болады. Мысалы, 

осы ценопопуляцияға салынған трансектадан 3 ювенильді, 6 вергинильді және 1 жас 

генеративті өркенді таба алдық. Сенильді (қураған) және субсенильді (жартылай қураған) 

особьтар саны 1 және 2-ден аспайды. Бұл Rosa iliensis Chrshan. өсімдігінің жаңаруы жер 

асты өркендерінде вегетативті бүршіктердің болуына байланысты екендігін атап өткен 

жөн.  

3 Ценопопуляция. Үшінші ценопопуляцияның өсімдіктер жамылғысы шағанды-

бұталы ассоциациядан (ass. Rosa beggeriana, Rosa iliensis, Berberis iliensis-Fraxinus 

potomophila) тұрады. Жер бетін өсімдік 95-100% жауып тұрады. Үшінші ценопопуляция 

өзен жайылмасы жағалық тік бортына жақын орналасқан. Мұнда Fraxinus potamophila 

Herd. өсімдігі өте қалың орманды құрайды, онда барлық жастық кезеңдерін, өскіннен 

бастап ювенильді особьтардан сенильді және субсенильді даналарға дейін табуға болады. 

Жайылманың жағалық бортында, жартастарға жақын жерде Fraxinus potamophila Herd. 

және Populus cathyana Rehd. (Populus talassica Kom.) өсімдіктерінің үлкен қураған 

даналарын кездестіруге болады. Бұл ценопопуляцияның өсімдіктер жамылғысында төрт 

ярус байқалады. Бірінші ярусты биіктігі 20-25 м Fraxinus potamophila Herd., екінші ярусты 

биіктігі 3-3,5 м Rosa beggeriana Schrenk., Rosa iliensis Chrshan., Berberis iliensis M.Pop., 

үшінші ярусты биіктігі 120-150 см Phragmites communis Trin., Apocynum lancifolium 

Russian., Calamagrostis dubia Bunge., төртінші ярусты биіктігі 75-80 см Glyrrhiza uralensis 

Fisch., Equisetum ramosissima Desf. құрайды. Elymus dahuricus Turcz. өсімдігі мұндай 

қалың орманда биік емес, мұнда ол аласа және әрдайым гүлдемейді және жеміс бермейді, 

бірақ ол топырақтың бетін толығымен жауып тұрады. Жайылманың тік жағалауының 

бойында Halimodendron haladendron (Pall.) Voss. өсімдігі қалың адам өте алмайтын қопа 

түзеді. 

Бұл ценопопуляция шегінде өлшемі 10х10 шаршы метр болатын бір трансекта 

салынды. Трансекта шегінде Fraxinus potamophila Herd өсімдігінің жеміс беріп тұрған 12 

данасын санадық. Сонымен қатар, өскіндер, ювенильді, виргинильді особьтар өте көп 

болды. Трансекта шегінде Salix caspica Pall. өсімдігінің 1 данасы түсті, бірақ мұндай қалың 

орманда ол ең нашар тіршілік жағдайында болды. Бұталардан Berberis iliensis M. Pop. 

өсімдігінің 4 бұтасын, Rosa iliensis Chrshan. өсімдігінің 4 бұтасын және Rosa beggeriana 



Schrenk. өсімдігінің 4 бұтасын санадық. Мұнда да Rosa iliensis Chrshan. өсімдігінің жас 

өскіндерін таба алмадық. Rosa iliensis Chrshan. өсімдігінің барлық 4 бұтасы жеке емес, бір-

бірімен тамырсабақтары арқылы байланысқан клондар түзіп тұр. Мұндағы үлкен бұтаның 

биіктігі 4 м жетеді. Бұтаның диаметрі солтүстіктен оңтүстікке қарай, шығыстан батысқа 

қарай да 3 м құрайды. Орташа бұтаның биіктігі біршама аз және 2,5-3 м. құрайды. Мұндай 

бұтаның диаметрі солтүстіктен оңтүстікке қарай 230 см, ал шығыстан батысқа қарай 210 

см құрайды. Жас кішкентай, толық генеративті емес бұтаның биіктігі 190 см құрайды. 

Мұндай бұтаның диаметрі солтүстіктен оңтүстікке қарай, шығыстан батысқа қарай да 80-

100 см аспайды. Төрт бұтадан тұратын, дәлірек айтқанда Rosa iliensis Chrshan. өсімдігінің 

клондары бар трансекта ішінде 5 ювенильді және 5 вергинильді өркендерді санадық. 

Қалғандары жас генеративті, орташа генеративті және ересек генеративті өркендер болды. 

Бұл Rosa iliensis Chrshan. өсімдігінің өркендері жыл сайын гүлдеп, жеміс береді, бірақ 

мұндай қалың орманда мол гүлдену мен жеміс беру байқалған жоқ. Негізінен бұл ең 

бірінші Fraxinus potamophila Herd ағаштарының көлеңкелі әсеріне байланысты болса 

керек. 

Сонымен Шарын өзені жайылмасынан Rosa iliensis Chrshan. өсімдігінің 

популяциясынан төрт ценопопуляция сипатталып жазылды. Олардың шегінде өлшемі 

10х10 шаршы метр болатын трансекталар салынды. Осы ценопопуляциялардан сирек 

кездесетін, эндемдік Rosa iliensis Chrshan. өсімдігінің барлық жастық кезеңдері 

(ювенильдік, виргинильдік, генеративтік, сенильдік, субсенильдік) табылды. Тек жас 

өскіндері табылмады. Біздің пайымдауымызша, бұл мынадай себептерге байланысты: 

біріншіден, Rosa iliensis Chrshan. өсімдігінің жемістерімен құстар, ең алдымен, осы 

орманда мекендейтін торғайлар мен қырғауылдар, сондай-ақ шөптесін өсімдіктермен 

қоректенетін кемірушілер қоректенеді; екіншіден, мұндай қалың орманда өскіндер пайда 

болса да, олар жарықтың жетіспеуіне байланысты тез өледі. Сондықтан Rosa iliensis 

Chrshan. мұндай қалың орманда көбінесе вегетативті жолмен атпа тамырлары арқылы 

жаңарады.  

Шарын өзені жайылмасында кездесетін Rosa iliensis Chrshan. өсімдігінің табиғи 

популяциясын, геоботаникалық тәсілді қолдану арқылы зерттеу нәтижесінде мынадай 

қорытындыға келдік. Бұл түр сөз жоқ сирек кездесетін, таралу аймағы шектеулі, эндемдік 

өсімдік. Оның популяциясының табиғи жолмен қалпына келуі өте баяу жүруде. Бұл 

Шарын ұлттық паркінің жағдайындағы көрсеткіш. Сондықтан да Rosa iliensis Chrshan. 

өсімдігінің табиғи популяциясын қорғаумен қатар, оны Алматы қаласындағы Бас 

ботаникалық бақта және Бақанас елді мекеніндегі эксперименттік ботаникалық бақта 

интродукцияға ендіру керек және ол кезек күттірмейтін мәселе. Себебі, бұл сирек 

кездесетін, эндемдік түр болуымен қатар, аса маңызды дәрілік, дәрумендік, эфир майы 

алынатын және сәндік өсімдік болып табылады. Сол себепті Rosa iliensis Chrshan. өсімдігін 

келешекте Қазақстанның Қызыл кітабына енгізуге ұсынамыз. 

